
Konferenca për shtyp e ministres së Punëve të Brendshme, Albana Koçiu:
Përshëndetje të gjithëve,
Shumë faleminderit për prezencën. E di që sot është një ditë e ngjeshur për të gjithë por nga ana tjetër është një mundësi shumë e mirë për të zhvilluar një komunikim bashkërisht lidhur me ato që konsiderohen prioritetet e MPB dhe sigurisht që komunikime të tilla do t’i kemi në mënyrë periodike në vazhdim.

Do të kemi komunikime periodike duke pasur në fokus qytetarin, shërbimet ndaj tij, transparencën dhe komunikimin me publikun.

Dua ta nis me një nga ato që konsiderohen funksione kryesore të këtij institucioni, e nga ana tjetër edhe një qasje apo model i ri pikërisht trajtimin e pasurive të sekuestruara nga krimi, apo të aseteve të cilat janë vendosur në mënyrë të pa ligjshme, janë krijuar në mënyrë të pa ligjshme.

Dhe në mënyrën se si jemi duke e qasur këtë aset, këtë pasuri, në dobi dhe në funksion të qytetarëve dhe nevojave të komuniteteve.

Do të doja në fakt ta sillja dhe në këtë komunikim të parë pikërisht edhe për faktin që deri pak vite më parë nuk kemi patur një kuadër ligjor, i cili të na mundësonte një trajtim ndryshe apo një trajtim i cili jep mundësi që këto pasuri, këto asete të vendosur në mënyrë kriminale, të mund të transferohen tek ata që kanë më shumë nevojë, te viktimat e krimit, te familjet dhe ata që kanë vuajtur më shumë pasojat e këtyre veprimtarive.

Në fakt është AAPSK që tashmë në një bashkëpunim do të thoja shumë të mirë edhe me organe ligjzbatuese, dhe me prokuroritë e juridiksionit të përgjithshëm, dhe me SPAK dhe me BKH, ka bërë të mundur që të krijojë pikërisht këtë mënyrë të re të qasjes sa i përket këtyre lloj pasurive.

Dhe për t’ju bërë një historik lidhur me çfarë ka ndodhur vetëm gjatë vitit të shkuar; mjafton të përmendim që kemi 65 milionë euro pasuri dhe asete të sekuestruara, të konfiskuara, të cilat në bashkëpunim me këto struktura tashmë, do të administrohen në shërbim dhe për nevoja të komuniteteve.

Është sigurisht një nga shifrat më të larta që kemi patur mundësinë ta heqim nga duart e krimit, dhe sigurisht që nuk është rastësi, por tregon dhe mënyrën se si kemi proceduar, po patjetër dhe forcimin e kapaciteteve tona, qoftë atyre reale, qoftë atyre virtuale për t’i vënë këto pasuri në funksion të komuniteteve vulnerable.

Ndërkohë ajo që do të doja të ndaja me ju janë dhe disa shifra, mjafton të them që janë vetëm gjatë vitit 2025, 726 pasuri me një vlerë të përgjithshme prej 6 miliardë lekësh dhe prej tyre, konfiskuar 64 pasuri, të cilat kanë kontribuar në mbështetjen e 15 projekteve me impakt të drejtpërdrejtë social dhe shërbimeve direkte te familjet dhe komunitetet vulnerable.

Gjithashtu po këto asete apo po këto pasuri janë vendosur dhe në funksion të institucioneve publike, duke shërbyer drejtpërdrejt për mirëfunksionimin dhe organizimin e tyre, dhe janë plot 20 institucione publike që kanë përfituar nga këto asete.

Patjetër që siç e thashë krijimi i një baze të mirë dhe të qartë ligjore na ka mundësuar që gjithashtu këto asete t’i vendosim dhe në dispozicion të pushtetit vendor, me qëllim që vetë bashkitë t’i adresojnë këto sipërfaqe të konsiderueshme asetesh, për strehim social.

Është një nga problematikat që shpesh bashkitë e kanë ngritur si shqetësim me qëllim krijimin e sipërfaqeve apo ambjenteve, të cilat vihen në dispozicion të strehimit social.

Kështu që duke sjellë prapë edhe këtu në vëmendje një qasje më të fundit, atë të thirrjes që bëra për OJF-të, të cilat ushtrojnë aktivitet në fushën e shërbimeve sociale, pikërisht në komunitetet vulnerable. Thirrja më e fundit i fton këto organizata për të shërbyer dhe për të sjellë ide se si mund të përfshijnë në fakt, edhe vetë ata që kanë vuajtur, pra familjarët, viktimat e krimit dhe dhunës, si mund të përfshihen në projekte me karakter social me qëllim që të integrohen në jetë, dhe të fillojnë të aftësohen në përditshmërinë e tyre.

Të tilla projekte nuk do të jenë as të parat, as të fundit, do të vijojmë të sjellim larmishmëri të mënyrës se si asetet e krimit përdoren. Dhe besoj që kjo është një qasje, e cila do të jetë dhe do të vijojë për shumë kohë do të jetë në prioritetet e MPB.

Do të doja këtu në fakt të theksoja dhe diçka tjetër që po këto asete po këto pasuri kemi vendosur t’i vëmë dhe në dispozicion të familjeve, të cilat kanë një dëshmor apo një punonjës policie, që ka humbur jetën në detyrë.

Është pikërisht detyrimi ligjor për t’u ofruar banesë falas këtyre familjeve, dhe këto asete do të shërbejnë pikërisht edhe për këtë, pra për të mbështetur familjet e policëve të rënë në krye të detyrës.

Ndërkohë që një pikë tjetër e rëndësishme dhe që përfshin po këtë ministri, është rregullimi i territorit, i cili gjithashtu është një problematikë e konstatuar shpesh me një sërë çështjesh, të cilat vijnë në vëmendje sa herë që IKMT del në terren për të konstatuar paligjshmëri. Apo në rastet kur konstatojmë zaptime jo të rregullta të hapësirave publike. Do të thoja është një problematikë e cila shpesh ka konstatuar dhe në konflikt mes qytetarëve dhe institucioneve. Dhe një problematikë të cilën së fundi e adresuam me një paketë ligjore, e cila u miratua në tetor të vitit që shkoi, e cila nuk kishte për qëllim vetëm adresimin e kësaj çështjeje, por sigurisht kishte në fokus edhe ndërgjegjësimin e gjithë atyre që merren që punojnë në fushën e ndërtimit, që nga projektuesit, ndërtuesit, zbatuesit, por patjetër dhe institucionet që kanë detyrë të mbikëqyrin dhe monitorojnë territorin. Dhe në fund qytetarët, cilët duan të blejnë një pronë dhe duan që atë pronë ta gëzojnë ashtu sikundër kanë parë projektin, kanë bërë financimin, kanë marrë letrat deri në fund te marrja e hipotekës.

Për të gjithë këtë cikël apo zinxhir të themi, institucionesh dhe njerëzish të përfshirë, ndryshimet më të fundit në bazën ligjore bëjnë të qartë përgjegjësitë e gjithsecilit.
Nisur edhe nga fakti që monitorimi i territorit krijon një precedencë, për të pasur një mbikëqyrje të institucioneve tona, më të shtrirë në territor, duke konsideruar që kemi dhe bashkitë të përfshira në këtë proces, kemi iniciuar një bazë ligjore, e cila do të ndryshojë së shpejti. Ka të bëjë me riorganizimin e IKMT, me riorganizimin e Policisë Bashkiake, me riorganizimin e Prefektit të Qarkut, që janë tre institucionet do të thoja unë që kanë një rol shumë të rëndësishëm kur vjen puna e kontrollit dhe mbikëqyrjes së territorit.

Pra krahas atij legjislacioni që ndryshuam vitin që shkoi në fund të tetorit, i shtohet tashmë përgjegjësia edhe këtyre tre institucioneve për të shërbyer me plane konkrete, sa i përket kontrollit dhe monitorimit të territorit.

Dhe nëse do ta nis me IKMT, ajo që do duhet të theksoj, është fakti që deri më tani është bërë një punë e lavdërueshme, nëse u referohemi shifrave.
Në total ka një vlerësim për evidentimin e mbi 252 subjekteve që kanë shkelur specifikimet e lejeve të tyre të ndërtimit. Ka 447 ndërtime apo shtesa të prishura deri më tani, dhe masa administrative apo gjoba të vendosura përafërsisht në vlerën 12 milionë euro.

Por sigurisht që përtej këtij fakti, baza e re ligjore në fuqi na ka dhënë mundësinë dhe të konfiskojmë edhe shtesat apo ndërtimet pa leje, të cilat siç e thashë do të vihen në funksion të bashkive për të ofruar strehim social.

Ndërkohë që patjetër e rëndësishme në kontrollin dhe monitorimin e territorit është edhe bashkëpunimi mes qytetarit dhe shtetit pra, institucioneve. Për këtë arsye, në platformën e-albania, është vendosur një hapësirë apo një rubrikë e dedikuar, e quajtur “Hapësira ime publike”, e cila jep mundësinë e ndërveprimit me secilin qytetar që ka një shqetësim apo konstaton një parregullsi në territor.

Nga njëra ana janë institucionet por nga ana tjetër janë qytetarët, ata që janë drejtpërdrejt në kontakt të përditshëm e fare mirë janë ndihmues apo aleatë tanë në këtë proces. Dhe nëse do t’u referohesha shifrave, janë 18 mijë raste të denoncuara nga ana e qytetarëve dhe mbi 14 mijë raste të zgjidhura e 4000 janë ende në proces.

I thashë shifrat pikërisht për të evidentuar e sjellë në vëmendje patjetër territori do të vijojë të mbetet një nga funksionet të cilën ne do të duhet ta qasim me institucione të forta, më të kapacituara, më profesionale, prandaj e thashë në fillim iniciativa për të rishikuar legjislacionin mbi mënyrën e riorganizimit dhe funksionimit të IKMT, të policive bashkiake, por edhe të prefektit të qarkut është gjithashtu e domosdoshme për të garantuar që edhe këto institucione luajnë rolin e tyre sa i përket koordinimit dhe monitorimit në territor.

Policia bashkiake, krahas rendit dhe sigurisë në qytet ka edhe një funksion të shtuar sa i përket kontrollit të territorit. Kemi sjellë në këtë ndryshim ligjor, një forcim të kapaciteteve të Policisë Bashkiake duke i standardizuar mënyrat e rekrutimit, trajnimet, protokollet e punës. Sigurisht Policia Bashkiake do të funksionojë dhe organizohet pranë bashkive, por duke parë e funksionuar mbi bazën e një protokolli të unifikuar.

Prefekti i qarkut, me një rol të shtuar në monitorimin e territorit, të gjithë e dinë punën e jashtëzakonshme që prefektët kanë luajtur në rastet e emergjencave civile, e treguan me rolin e tyre koordinues edhe në situatën e përmbytjeve në fillim të këtij viti, në muajin janar, ndërkohë edhe në koordinimin me institucionet lokale, edhe në vlerësimin e dëmeve që u shkaktuan nga përmbytjet; tashmë do të marrin edhe një rol koordinues me institucionet që monitorojnë dhe kontrollojnë territoret.

Mendojmë që të tre këto ligje, duke forcuar mënyrën e organizimit, funksionimit dhe të përgjegjësive që marrin përsipër, do të sjellin një vlerë të shtuar sa i përket funksionimit të MPB, duke qenë “syri dhe veshi” i kësaj ministrie në territor.

Janë 3 akte ligjore, të cilat kanë përfunduar procesin e konsultimit publik. Tani do të kryejnë procedurën e duhur administrative për t’iu drejtuar Kuvendit për miratim. Nuk mund të lë këtu pa përmendur edhe një funksion tjetër të rëndësishëm i cili shkon në vazhdën e koordinimit në territor dhe është pikërisht sistemi i adresave. Eshtë një nga ato “punët e brendshme” të Ministrisë së Punëve të Brendshme që me gjithë përpjekjet disavjeçare që janë bërë, ende sot kemi një sistem adresash, i cili nuk është plotësisht funksional, ose aspak funksional. E thënë kjo, patjetër që për të ofruar shërbime më të mira për qytetarët, për të komunikuar dhe për të koordinuar më mirë mes institucioneve tona, një sistem më i saktë adresash është i domosdoshëm.

Pikërisht për këtë, duke e konsideruar gjithashtu një nga prioritetet e kësaj ministrie, kemi nisur punën me bashkitë për të rishikuar planet e tyre vendore, sistemin e emërtimit të rrugëve brenda bashkive dhe për t’i futur të gjitha këto në një analizë të detajuar me qëllim që të kuptojmë, cilat janë ato institucione, që do të mbartin përgjegjësinë e tyre për të populluar sistemin e adresave, i cili aktualisht i plotëson të gjitha parametrat e duhur, por sfidë ka popullimin, pra hedhjen e të dhënave. Në këtë ndërmarrje apo nismë është patjetër punë e përgjegjësi e të gjithë institucioneve, duke nisur nga bashkitë dhe në koordinim shumë të mirë edhe me institucione të tjera siç janë kadastra, njësitë e urbanistikës nëpër bashki e patjetër edhe Ministri për Pushtetin Vendor që do të koordinojmë bashkërisht për të vijuar popullimin e për të mos pasur më atë  problematikë që e ndeshim të gjithë kur i referohemi një vendndodhjeje të caktuar, duke iu drejtuar me shenja apo me emërtesa të përditshme, që na kanë treguar më përpara, kur vjen puna te mënyra si orientohemi në terren.
Doja të sillja këtu edhe një funksion tjetër që është i organizuar në MPB dhe është pikërisht Shërbimi Zjarrfikës, një shërbim që merr domethënie të jashtëzakonshme, kur vjen puna te sezoni i verës, te zjarret masive. Zjarrfikësit janë ata që përballen me një situatë të vështirë në momente të caktuara. Janë një shërbim që kërkon gjithashtu një kapacitim të shtuar duke nisur edhe nga ndryshimet klimaterike që janë bërë evidente dhe rajoni është përballur shpeshherë me sfida klimaterike. Zjarrfikësit do të duhet të fuqizohen e pikërisht për këtë, përveç fuqizimit me instrumente ligjorë, jemi duke punuar për të sjellë në jetë edhe akademinë profesionale të formimit dhe kapacitimit të tyre, duke konsideruar këtu gjithmonë që funksioni i tyre nëpër bashki, është një funksion i cili duhet të mbështetet për aq kohë sa kemi bashki të cilat janë bashki të vogla, pra nuk kanë kapacitete të mjaftueshme, por shpesh herë kanë treguar që për sa i përket fenomeneve të zjarreve në stinën e nxehtë, janë bashki që preken më së shumti.

Organizimi në një nivel rajonal ku disa bashki bëhen bashkë por që gjithmonë koordinohen nëpërmjet një institucioni qendror, do të jetë gjithashtu në fokus për të sjellë edhe protokolle të unifikuara dhe një staf të rekrutuar sipas parametrave dhe kapacitim të shtuar sa u përket automjeteve, pajisjeve në dispozicion dhe mënyrës se si operojnë në terren.

Doja ta mbyllja këtë prezantim me një lajm të mirë, që ka të bëjë me faktin që në mbledhjen e radhës së Këshillit të Ministrave, kemi propozuar një rritje të re pagash, sa u përket punonjësve apo efektivëve të Policisë së Shtetit. Janë rreth 720 punonjës të Policisë së Shtetit, të cilët do të përfitojnë një rritje të mëtejshme page dhe është një rritje që shpërblen direkt të gjithë ata efektivë punonjës të Policisë së Shtetit, që përballen e janë në vijën e parë të rrezikshmërisë me të gjithë ata që kryejnë vepra të rrezikshmërisë së lartë shoqërore.
Bëhet fjalë për tre struktura të rëndësishëm siç janë forcat RENEA, Forcat Kombëtare të Sigurisë dhe Forca e Posaçme Operacionale.

Është një fond pagash i parashikuar në buxhetin e vitit 2026, shkon në linjë dhe me rritjen e pagave që efektivët e Policisë së Shtetit, të Gardës së Republikës, por edhe gjithë MPB morën në fillim të vitit. Ndërkohë që me rritjen që këto kategori marrin tani, mjafton të them që një inspektor i thjeshtë në RENEA, kalon pothuajse në një pagë 1600 euro, ndërsa për një drejtues në RENEA, në një vlerë 2300 euro.

Gjithashtu edhe për Forcat Operacionale, grada inspektor paguhet rreth 1200 euro ndërsa grada kryekomisar 1600-1700 euro.

Eshtë një politikë rritje page, e cila e tregon me vepra mbështetjen që u japim punonjësve të Policisë së Shtetit, të cilët përballen dhe kryejnë një punë të jashtëzakonshme sidomos sa u përket funksioneve operacionale dhe nga ana tjetër është një rritje pagash, e cila mundëson mbajtjen dhe ruajtjen e efektivëve më të mirë në këto trupa policore.

Pyetje - përgjigje me gazetarët

Pyetje: Ka një njoftim nga ana e Policisë së Shtetit ku thuhet se nuk e merr përsipër kërkesën e PD për mbarëvajtjen e tubimit. Ndërkohë, referuar ligjit për tubimet, thotë që do të jemi atje. Një shpjegim mbi mënyrën si do të bëhet kjo gjë? Nga ana tjetër, nëse ditën e sotme ndodh diçka e keqe në protestë, organizatorët e këtij tubimi do të jenë përgjegjës direktë? Pra Policia e Shtetit e përjashton veten?! Kush ka firmosur nga PD në kërkesën për zhvillimin e këtij tubimi dhe a do të jetë ky personi përgjegjës, çfarë vepre penale do t’i referoheni, gjithmonë nëse ndodh diçka?
Ministrja Koçiu: Protestat janë një e drejtë kushtetuese për të shprehur opinionet, bindjet, në mënyrë paqësore. Sa i përket faktit që Policia e Shtetit nuk e ka miratuar zhvillimin e protestës së sotme, patjetër që është një procedurë, e lidhur drejtpërdrejt me dy protestat e kaluara, duke pasur në konsideratë veprimet e dhunshme që janë kryer në dy rastet e kaluara. Policia e Shtetit ka për detyrë të ruajë rendin dhe sigurinë e për këtë është e angazhuar maksimalisht.
Si të jetë një protestë me leje, si të jetë një protestë pa leje, kushdo që kryen një veprim i cili dënohet penalisht, patjetër që është tjetër organ që bën klasifikimin e veprës. Eshtë prokuroria, policia në varësi edhe të çfarë veprimi kryhet. Por kjo nuk ka lidhje me faktin nëse kemi një protestë me leje apo pa leje. Kushdo që kryen një veprim të paligjshëm, procedohet penalisht sipas rregullave.
Në lidhje me atë që kush e ka bërë kërkesën, nuk di të them, nuk kam informacion, por Policia e Shtetit patjetër që mund t’jua vërë në dispozicion.

Pyetje: Janë bërë disa muaj që janë bllokuar monopatinat, por javët e fundit ka lëvizje të tyre në rrugë. Pra, kur do të bëhen gati ato rregullat dhe a mos po shkojmë drejt një vonesë që nxit padurim e monopatinat po dalin sërish në rrugë?
Ministrja Koçiu:  Eshtë aluduar, edhe në rrjete sociale, që ka një “dorëzim” nga ana e MPB apo e policisë, lidhur me moslejimin e përdorimit të monopatinave. Dua ta thekson që nëse do më pyesnit sërish nëse ishte vendimi i duhur, do t’ju them me bindje që është vendimi i duhur për të ndaluar qarkullimin e monopatinave deri në momentin që lejimi apo lëvizshmëria e tyre do të rregullohet ashtu siç duhet. E them këtë nisur edhe nga përvoja ime e mëpërshme si ministre e Shëndetësisë; rastet që referoheshin sidomos në spitalin e traumës, sa u përket dëmtimeve fizike, aksidenteteve që vinin nga përdorimi i monopatinave, pa kritere moshe, mënyrës së drejtimit, numrit të përdoruesve, shpejtësisë. Aksidentet nuk ndodhnin vetëm te përdoruesit por edhe te kalimtarët.
Në vitin 2025, në muajin tetor që ne e ndaluam, kishim mbi 990 raste të cilët morën trajtim në spitalin e traumës, shto këtu edhe mjaft raste të tjera që nuk shkojnë fare në spital. Para jetës dhe sigurisë së fëmijëve, qytetarëve të të gjitha moshave por sidomos fëmijëve që i përdornin pa kriter, vendimi për t’i pezulluar është vendimi më i mirë dhe unë nuk tërhiqem nga ai vendim sa kohë nuk kemi një rregullim të qartë. Ne jemi duke punuar për këtë. Nuk është një çështje kaq e thjeshtë, për të bërë amendime në legjislacion, Kod Rrugor apo kudo që mund ta rregullojmë. Sepse është një gjë të vendosësh shpejtësinë e pajisjeve që mund të lëvizin përdoruesit e tyre, por kërkon një studim të thelluar lidhur me rrugët, sheshet apo infrastrukturën e nevojshme në dispozicion për të lejuar lëvizshmëri të sigurt të monopatinave, nga njëra anë dhe nga ana tjetër kërkon edhe një kulturë shumë të mirë përdorimi të tyre. Besoni që ka plot prindër që na falënderojnë çdo ditë për faktin që i kemi hequr dhe nuk po i lejojmë monopatinat. E kuptoj edhe shqetësimin për mosvajtjen e shpejtë në punë, por besoj se siguria dhe jeta është shumë më e rëndësishme sesa kapja e orarit, pasi ne na intereson të kemi shmangie sa më të madhe të incidenteve.

Pyetje: A parashikohet të ketë rritje page për efektivët e policisë, pasi shpeshherë shohim që Ministria e Financave bëhet bllokuese te shkresat që përcjell MPB apo DPPSH sa u takon shpërblimeve për Policinë e Shtetit, qoftë edhe për ushqimin i cili prej janarit të këtij viti është futur në pagesën e tyre mujore, e do të tatohet sërish, pra kemi dy herë tatim të produkteve?

Ministrja Koçiu: Më lejo të them që Policia e Shtetit ka marrë në vijimësi rritje page dhe, edhe së fundmi, edhe këtë vit përveç indeksimit, patjetër u përfshi në të edhe rritje për grada të caktuara. Ndërkohë, meqë më përmende pjesën e ushqimit, vendimmarrja më e fundit ishte që ajo vlerë, e cila ishte përcaktuar për ushqimin, është përfshirë brenda në pagë dhe nuk dedikohet më për ushqime të caktuara, por secili mund ta përdorë për çfarëdolloj nevoje, pra secili punonjës mund ta përdorë për çfarëdo lloj nevoje. Dhe nëse konsiderojmë që pagat e punonjësve të policisë deri 10 vite më parë ishin 300-350 euro, sot nuk jemi më në këto nivele. Rritja e pagave është kryer gradualisht vit pas viti, punonjësit e Policisë së Shtetit, unë e thashë dhe vetë, janë punonjës, të cilët punojnë natë, ditë, në shi, në diell dhe kryejnë pa diskutim një nga profesionet më të nderuara, por dhe më të vështira. Kanë trajtimet e tyre sa i përket turneve, sa i përket orëve jashtë orarit, sa i përket të shtunave të dielave, pra kanë të gjithë këto elementë shtesë në pagë, të cilët i japin atyre mundësinë për të pasur një trajtim dinjitoz në pagë. Rritja e pagës që sapo theksova dhe që presim të miratohet me vendimin më të fundit të Këshillit të Ministrave javën që vjen, vjen për kategoritë, të cilat janë vlerësuar nga vetë struktura e Policisë së Shtetit si struktura, të cilat kanë nevojë për qëndrueshmëri, pra për mos lëvizshmëri apo mobilitet nga një strukturë në një strukturë dhe për faktin që janë struktura, që përballen me rrezikshmërinë më të madhe në territor. Kjo është arsyeja pse i është dhënë, një shtesë e re në pagë për kushte të veçanta pune dhe pa diskutim që punonjësit e Policisë së Shtetit janë një ndër prioritetet e kësaj ministrie, e kësaj qeverie, e Ministrisë së Financave, për t’i akorduar mbështetje. Dhe unë nga kjo eksperiencë e deritanishme, tre - katër mujore, mund të them me bindje se Ministria e Financave, ka qenë mbështetësja më e madhe, pikërisht për të motivuar dhe për të vijuar mbështetjen financiare për punonjësit e Policisë së Shtetit, për të cilët pa diskutim do të vijohet sipas gjithë politikës që qeveria ka për të rritur pagat e të gjithë punonjësve edhe për punonjësit e Policisë së Shtetit edhe për Gardën e Republikës edhe për Shërbimin Zjarrfikës, që sikundër e thash është gjithashtu një strukturë që ka prioritetin e saj.
Pyetje:  Pas protestës së fundit jeni shprehur se çdo person që përfshihet në aktet e dhunës do të përballet me drejtësinë, por personat të cilët arrestohen nga policia lihen të lirë me vendimin e gjykatës disa ditë më pas. Keni një koment për këto vendime dhe a është kjo përballja e këtyre protestuesve që bëjnë akte dhune gjatë këtyre protestave dhe më pas lihen të lirë?
Ministrja Koçiu: Unë nuk dua të komentoj vendime gjykatash këtu, nuk më takon mua t’i komentoj. Patjetër që çdo akt dhune është i dënueshëm, nga çdo akt dhune do duhet të distancohemi, për këtë i bëj thirrje drejtuesve të protestës së sotme, të distancohen nga aktet e dhunës, uroj shumë të kemi një protestë paqësore sot. Të mos kemi akte të turpshme si ato të cilat dëshmuan në dhunë ndaj punonjësve të Policisë së Shtetit, në hedhje të bombave molotov ndaj tyre, në hedhje të fishekzjarrëve, të bombave, të gurëve, e çdo lloj gjëje tjetër ndaj institucioneve të shtetit. Nuk është kjo mënyra. Jemi pro protestës paqësore, por jo pro dhunës. Dhe nga ana tjetër dhe një fenomen shumë shqetësues i vënë re kohët e fundit, përdorimi i të miturve. Do doja shumë ta shfrytëzoja këtë komunikim së bashku, të shmangnim përdorimin e të miturve në protestë. Organizatorët duhet të jenë të prerë, dhe të distancohen nga përdorimi i të miturve në protestë. Sikundër edhe shoqëruesit apo përgjegjësit ligjorë të tyre, që i marrin dhe i përdorin të miturit pikërisht për të kryer akte të turpshme, të dënueshme, duhet të distancohen dhe të bëjnë maksimumin për të mos i përfshirë të miturit në protestë. Është një nga gjërat më të poshtra do të thoja unë, shfrytëzimi i të miturve në protesta për të kryer akte të dënueshme dhe të dhunshme. Ndërkohë që sigurisht do doja shumë që të kishim edhe një ndërgjegjësim, sa i përket të gjithë forcave të policisë, që janë aty për të kryer detyrën, por dhe ju si media që jeni aty për të raportuar në kohë reale, për të mos incentivuar apo motivuar këdo, i cili kërkon me patjetër të krijojë incidente të dhunshme karshi të gjithë atyre që janë aty në shesh për të kryer detyrën e tyre. 
Pyetje: Sa i takon njoftimit që keni bërë ditën e sotme për protestën. A mund të kemi një shpjegim. Çfarë do të thotë, Policia e Shtetit nuk e merr përsipër zhvillimin e tubimit dhe në vazhdim, pavarësisht kësaj Policia e Tiranës ka marrë të gjitha masat për garantimin e rendit dhe sigurisë?
Ministrja Koçiu: Besoj që kjo do jetë lajm i ndonjë media, jo i policisë. Atëherë po bëj unë një përkthim të asaj që sapo më the. Kjo do të thotë, që patjetër Policia e Shtetit është aty për të siguruar rendin dhe sigurinë publike, e ka detyrë funksionale ta kryejë atë në çdo rast. Nuk ka dhënë leje për ushtrimin e protestës.
Pyetje: Policia nuk jep leje. 
Ministrja Koçiu: Patjetër ka një kërkesë që i drejtohet Policisë së Shtetit.
Pyetje: Jo leje, vihet në dijeni dhe raportohet.

Ministrja Koçiu: Atëhere nëse është vënë në dijeni, Policia e Shtetit ka kthyer një përgjigje dhe i thotë që nuk merr përsipër për të siguruar protestën, nga ana tjetër është aty se e ka detyrë funksionale që të garantojë rendin dhe sigurinë. Sikundër nga ana tjetër e dimë të gjithë që e drejta për të protestuar është e drejtë kushtetuese, pra si dhe leje si nuk dhe leje, si vure në dijeni, si nuk vure në dijeni. Këtë ka dashur të thotë policia, do të jetë aty të garantoj rendin dhe sigurinë, nga ana tjetër nuk merr përsipër apo nuk jep aprovime për kryerjen e një proteste të tillë.
Pyetje: A nuk është ky një nonsens sa kohë thoni që ne nuk marrim përsipër garantimin e zhvillimit të tubimit dhe nga ana tjetër i keni marrë masat sa kohë jeni në terren?
Ministrja Koçiu: Policia e Shtetit nuk jep aprovim për atë çka do kryhet, nga ana tjetër patjetër do të kryejë detyrat e saj funksionale, do të jetë aty të garantojë rendin dhe sigurinë siç është aty çdo ditë për të garantuar rendin dhe sigurinë, por nuk jep aprovim për të kryer një protestë të tillë, e cila dy herët e fundit ka rezultuar në dhunë të paprecedentë dhe ndërkohë gjatë artikulimeve të fundit të drejtuesve opozitarë, vazhdon dhe bëhet thirrje për të ardhur dhe për t’u mbledhur në një protestë të dhunshme. 
Pyetje: Çështja e dytë gazi lotsjellës. A është hedhur gaz lotsjellës i skaduar mbi protestuesit? Nga informacionit, gaz lotsjellës i skaduar, a është më pak i dëmshëm për protestuesit, apo është më shumë i dëmshëm, apo nuk ka efekt fare?
Ministrja Koçiu: Këtë shqetësim e kam ndjekur. Kam urdhëruar të kryhet një hetim nga strukturat e policisë dhe nga AMP sa i përket përdorimit ose jo të një bombule gazi të skaduar. Hetimet po vazhdojnë në përfundim do dalim me një konkluzion. Sa i përket faktit a është i dëmshëm ose jo përdorimi i një bombule gazi të skaduar, këtë nuk di të ta them, pavarësisht se kam qenë Ministre Shëndetësie. Nuk jam në kushte për të të thënë nëse një gaz i skaduar shkakton dëm ose jo. Nuk jam personi kompetent për të të thënë nëse krijon shqetësim apo nuk krijon shqetësim. Patjetër që ka protokolle të caktuara shpjegimi lidhur me lëndën që përbën gazin lot sjellës, po do duhet të shikohen protokollet për të kuptuar dhe ndërkohë do duhet të jenë personat kompetentë, ekspertë, për të shpjeguar se çfarë ndodh me një gaz lotsjellës të skaduar.
Pyetje: Rreth tre javë më parë komisioni i mbrojtjes pranë KLP ka miratuar shtim të truprojave fizike për ish kreun e SPAK dhe sipas informacioneve cila është arsyeja pse Garda e Republikës, nuk e respekton një vendim të KLP për shtimin e truprojave të Altin Dumanit?

Ministrja Koçiu: KLP ka marr vendim dhe në momentin që KLP merr vendim ka dhe një anëtar të MPB, në nivelin e zv.ministrit. Pra ne jemi vënë në dijeni patjetër. Kemi qenë pjesë e vendimmarrjes dhe nga ana tjetër Garda e Republikës ka zbatuar këtë vendim duke shtuar në organikën e saj edhe dy truproja të tjera për z. Dumani në nivelin e prokurorit në Prokurorinë e Posaçme.
Pyetje: OK, nëse thoni kështu sepse në një informacion zyrtar, që i është dërguar një kolegu, nuk është pranuar shtimi. Në lidhje me Smart City-n në 19 dhjetor bashkë me Kryeministrin keni thënë se ka nisur zbatimi, por në fakt në terren të vetmet kamera, janë kamerat e operatorëve, asnjë kamera inteligjente, ndoshta do të ndihmonin edhe në identifikimin e atyre maskave të zeza, por edhe zbulimin e ngjarjeve kriminale. Zyrtarisht, kur do të nisë implementimi i këtyre kamerave?
Ministrja Koçiu: Pra e para, për ta risqaruar edhe një herë, Garda e Republikës ka marrë të gjitha masat e ka reflektuar në strukturën e saj organizative shtimin e dy punonjësve.
Sa i përket projektit Smart City, në 19 dhjetor ne nënshkruam marrëveshjen për të filluar implementimin dhe patjetër që implementimi ka filluar. Çfarë do të thotë implementimi? Janë ngritur strukturat e monitorimit të zbatimit të kontratës, komisioni kombëtar, i cili do të mbikëqyrë dhe do të ndjekë të gjithë punimet lidhur me këtë. Ndërkohë që një plan pune është hartuar për të filluar implementimi pikë së pari nga shkollat, sepse prioriteti ynë janë së pari fëmijët e shkollave. Patjetër pastaj duke kaluar edhe në gjithë fazat e tjera. Rezultatet e dukshme do t’i kemi shumë shpejt. Rezultatet e dukshme i presim nga mesi i këtij viti e tutje, sepse në ndërkohë është duke u punuar gjithë pjesa administrative procedurale e ngritjes, e investimeve, komandës drejtuese e të gjithë elementëve që përfshihen si projekt.

Pyetje: Policisë së Shtetit i është miratuar një strukturë e re, e cila nuk është implementuar ende. Ka një afat se kur do të nisi implementimi i strukturës së re të Policisë së Shtetit?

Ministrja Koçiu: Policia e  Shtetit është duke përgatitur një strukturë të re. Është një strukturë e cila në fakt reflekton sërish jo vetëm pagat, por dhe fuqizimin me punonjës efektivë shtesë në strukturë. Janë rreth 130 numra, të cilat i shtohen strukturës aktuale të Policisë së  Shtetit, duke konsideruar faktin edhe që i shtohen çdo ditë edhe më shumë nisur dhe nga dinamikat, funksione të reja shtesë Policisë së  Shtetit, siç është p.sh struktura më e fundit ajo e Zyrës së Rekuperimit të Aseteve ose përgjegjësi të tjera siç janë, menaxhimi i aeroportit ndërkombëtar të Vlorës, apo i sistemit të hyrje-daljes së pasagjerëve, pra struktura, të cilat kërkojnë edhe kapacitete shtesë. Struktura është aktualisht duke u hartuar, duke ndjekur gjithë rrugëtimin administrativ dhe miratimin e saj shumë shpejt. 
Pyetje: Ndryshimet e strukturës një ndër to është kalimi i EUROPOL në varësi të departamentit të policisë kriminale. Vendi ynë aspiron të futet në BE, ndërkohë në të gjitha vendet e BE, EUROPOL dhe INTERPOL janë bashkë, ndërsa në strukturën e re të Policisë së Shtetit EUROPOL do të kalojë në departamentin e policisë kriminale. A është studiuar kjo strukturë e re drejtuese dhe duke vijuar këtë pyetje prej një viti është miratuar ligji i ri për Policinë e Shtetit, i cili e thotë qartazi që në të gjithë departament e Policisë së Shtetit do të zhvillohet garë, konkurs për drejtuesit dhe më pas emri i propozohet ministrit, i cili firmos hedh firmën e fundit. Deri më sot ka kaluar një vit e gjysmë dhe gara ende nuk ka përfunduar, madje në disa departamente ende nuk është hapur garë siç është departamenti i policisë kriminale, gara vijon të jetë e pezulluar prej padisë së Aida Hajnajt. Gjithashtu, kemi parë lëvizje të shumta në polici të paargumentuar, të argumentuar, kemi parë masa disiplinore. A ka një luftë të brendshme në Policinë e  Shtetit. A është në dijeni Ministrja për këtë luftë të brendshme, disa ndryshime bëhen e disa jo dhe ligji nuk zbatohet?
Ministrja Koçiu: Së pari, të siguroj që në çdo rast ligji do zbatohet, zbatohet dhe respektohet, qoftë për strukturën dhe mënyrën e organizimit, qoftë për procedurat e rekrutimit, lëvizjes paralele, masës disiplinore, ngritjes në detyrë, absolutisht që po. Nga momenti i miratimit të ligjit dhe deri më sot, ka qenë pikërisht nevoja për të adresuar këto funksione shtesë edhe gjithë këtë nevojë për të adresuar strukturat, të cilat do të mbulojnë apo do të mbikëqyrin funksione të reja që Policia e Shtetit ka marrë. Dhe pikërisht për këtë edhe prandaj edhe ky është një lajm që do doja ta ndaja, fakti që ne jemi duke fuqizuar me 130 numra shtesë, na krijon mundësinë dhe hapësirën për t’u organizuar brenda strukturës duke ruajtur patjetër ato standardet e mënyrës sesi organizohet dhe funksion një strukturë administrative. Pra me departamentet, me njësitë, me sektorët edhe të gjitha me radhë sepse të gjitha në fakt kanë bazë ligjore për mënyrën sesi organizohen dhe funksionojnë dhe që t’i krijosh do të duhet të kesh dhe disa numra në dispozicion dhe pikërisht për këtë arsye ka ardhur edhe kjo zgjatje për të bërë një strukturë të konsoliduar, e cila nuk ndryshon çdo muaj, pra pikërisht për të patur të gjitha mjete në dispozicion që të hartojmë një strukturë e cila të reflektojë të gjitha nevojat dhe kërkesat e kohës dhe patjetër edhe funksionet që ka Policia e Shtetit.
Sa i përket lëvizshmërisë apo qarkullimit brenda strukturës së policisë, patjetër që respektohen ligjet edhe rregullat ashtu siç e thash dhe patjetër që drejtuesit e Policisë së Shtetit kanë të gjitha kompetencat dhe të gjithë tagrin për ta organizuar punën ashtu siç duhet me qëllim që produkti final të jetë ai që ne kërkojmë, siguri, rend një strukturë policore efikas që i përgjigjet qytetarëve, nevojave në çdo moment. 

Pyetje: Pra ne do të kemi një strukturë ndryshe nga vendet e BE, EUROPOL dhe INTERPOL do të jenë veç?

Ministrja Koçiu: Për këtë nuk di të të jap një përgjigje tani, do më duhet ta verifikoj, nuk di të them nëse janë bashkë apo janë veç. Struktura është duke u punuar aktualisht që flasim, do të përcillet për miratim në Ministri dhe do të ndjekë rrugën e vetë për miratim.
Pyetje: Para së vija në konferencë, po qarkullonin 2 të mitur me monopatina, mund t’i shihni nga dritarja e MPB, prandaj them se është i domosdoshëm sa më parë hartimi i rregullores, e cila është një rregullore shumë e thjeshtë, referuar edhe vendeve të tjera?

Ministrja Koçiu: Policia Rrugore, edhe këtë punë e ka, pra sikur të këtë ato rregulla, sigurisht që do ta ndjekë për zbatimin e rregullave. Pra që të themi që policia ka punë protestat dhe jo të kapë monopatinat, kjo s’më bën sens, se ne do marrim e rregullojmë përdorimin e monopatinave, a janë duke u përdorur sipas rregullit, është si një makinë që lëviz me një shpejtësi më të madhe se ajo e lejuar. Pra, në secilin rast Policia e Shtetit duhet të kryejë detyrën.
Po, edhe unë kam vënë re raste sporadike, ama ka një ndalim të qarkullimit në masë të monopatinave dhe unë do t’ju ftoja edhe juve e çdo qytetar të bëjmë ndërgjegjësim sa më të madh lidhur me rrezikshmërinë dhe kërcënimin që përbëjnë për jetën përdorimi i monopatinave. Kjo nuk është një luftë që e bën vetëm MPB apo policia. Po nuk u ndërgjegjësuam të gjithë bashkë që përbën rrezik për të miturit, duke hipur nga 2 e 3, duke lëvizur me një shpejtësi marramendëse, për ata në radhë të parë, për njerëzit që kalojnë afër tyre, patjetër, e sigurisht Policia Rrugore që e ka për detyrë, sa herë konstaton raste të tilla, i ndalon.

Nga ana tjetër po nuk ishim të gjithë bashkë, të bëjmë një ndërgjegjësim lidhur me këtë, të sensibilizohemi e mos t’i gjuajmë njëri-tjetrit me gurë, por një vendim që ka të bëjë drejtpërdrejt me jetën e sigurinë e fëmijëve tanë. Unë jam prind vetë dhe është e tmerrshme historia që del në rrugë e nuk di nga të ruhesh. Janë qarkullime sporadike, policia është aty dhe hajde të gjithë së bashku të ndërgjegjësojmë sa më shumë deri sa ta rregullojmë. Nuk është çështja vetëm ta rregullojmë duke vendosur kaskën e matrikullimin e duke thënë kjo është shpejtësia. Duhet infrastruktura rrugore e nevojshme, sinjalistika, ndërgjegjësimi. Pra kur ne të shkruajmë një rregullim ligjor, të jemi të qartë që ai rregullim do zbatohet, është i qartë për të gjithë dhe është më mirë për fëmijët tanë e për njerëzit.

Pyetje: Në momentin që deklaruat rritje page për disa punonjës policie, të RENEA, Forcat Operacionale dhe FNSH, më erdhi një mesazh nga një efektiv i FNSH i cili më deklaroi që prej një muaji, i janë hequr dietat, pra efektivët e FNSH nuk kryejnë më shërbime jashtë Tirane, ku paguhen 55 mijë lekë të vjetra si dieta, e për këtë arsye, me rritjen e re të pagës, paga do të jetë e njëjtë me atë që ka pasur, mbasi nuk do të marrë më dieta?

Ministrja Koçiu: Jo, do të shikojmë pak pse nuk paska marrë dietën por kjo nuk ka të bëjë me dietën por me pagën. Nëse nuk ka ikur jashtë Tirane, duhet parë ku ka qendruar, nëse ka punuar brenda Tiranës, nuk ka marrë dietë për shërbime jashtë Tirane. Kjo që po them është një element në pagën fikse për secilën gradë. Rritja e re që sapo lançuam është një element fiks në pagën për gradë për çdo strukturë. Që do të thotë, për shkak të të qenit në të tilla struktura, një nga elementët e pagës, janë kushtet e veçanta të punës. Pikërisht këto janë rritur duke bërë të mundur që edhe paga të rritet në këto struktura. Nëse do të punojë me shërbim jashtë Tirane, do të marrë shpërblimin për punë jashtë Tirane. Pra nuk do të thotë që është hequr.
Pyetje: Efektivët e policisë punojnë edhe në orë shtesë siç janë protestat apo detyra të tjera dhe nuk paguhen për të gjitha orët shtesë, sepse ka një limit të caktuar, deri në 40 orë. Kur do të ndryshojë kjo?

Ministrja Koçiu: Orët shtesë janë të rregulluara sipas Kodit të Punës, pra cili është numri maksimal i orëve shtesë që mund të punojë një punonjës kudo qoftë dhe kjo ka një logjikë, sepse nuk mund të punosh përtej një orari të caktuar, pasi bëhet e pamundur të qenit efikas në punë. Nuk ka raste kur punon mbi normën e caktuar dhe pastaj nuk të paguhet norma e caktuar. Pra le t’i shohim me fakte konkrete se këto tymnajat na krijojnë edhe perceptime të gabuara.
Pyetje: Sa shqetësim ka krijuar fakti që efektivë të policisë por edhe zyrtarë të lartë të policisë, e kam fjalën këtu për zv.drejtorin e policisë Tiranë, janë të përfshirë në episode pengmarrjeje? Nga ana tjetër, shpeshherë janë të akuzuar edhe për bashkëpunim me grupe të strukturuara kriminale?

Pyetja tjetër, në lidhje me aksionet e dekonspiruara, si e shihni faktin që shpeshherë në radhët e policisë, ka aksione policore që dekonspirohen?

Një pyetje tjetër, në lidhje me aktivitetin e “call center”-ave. Çfarë po bën policia në lidhje me hetimin e “call center”-ave të paligjshëm? A ka hetime specifike për zyrtarë të policisë, të cilët mund të lejojnë këtë lloj aktiviteti dhe ndoshta në rastin më të keq, të jenë edhe bashkëpunëtorë?

Pyetja tjetër, lidhur me akuzat publike që shpeshherë i janë drejtuar kryepolicit, z. Proda, a ka besimin tuaj z. Proda për të kryer këtë detyrë? Nisur edhe nga akuzat qoftë edhe të opozitës që e akuzojnë se bashkëpunon me krimin e organizuar?

Ministrja Koçiu: Po e nis nga pyetja e fundit, patjetër, z. Proda, për sa kohë ushtron detyrën e Drejtorit të Përgjithshëm të Policisë së Shtetit ka të gjithë besimin tim, ka formimin dhe kompetencat e aftësinë për ta kryer këtë funksion.
Nga ana tjetër, rezultatet janë ato që flasin, performanca, mënyra se si policia ushtron funksionet e saj. Këto janë drejtpërdrejt përgjegjësi apo vlerësim, i cili i shkon titullarit të një institucioni, në rastin konkret Policisë së Shtetit. Sikundër ka edhe gjithë përkrahjen e mbështetjen e MPB për të çuar përpara gjithë ato nisma e objektiva që i kanë vënë vetes dhe këtu kam parasysh faktin që MPB apo ministri në këtë rast është një funksion dhe ministria një institucion, të cilët sigurojnë e garantojnë që çdo strukturë e varësisë, pra jo vetëm Policia e Shtetit por gjithë strukturat e tjera, IKMT, AMP, AAPSK, të kenë burimet e nevojshme, kapacitetet financiare, instrumentet ligjore me qëllim që të operojnë e funksionojnë siç duhet. Pastaj përgjegjësia për të kryer punën, e  për të sjellë rezultate është tjetër e duhet parë lidhur me funksionin.

Sa i përket faktit që a ka dekonspirime apo çfarë po bën policia lidhur me një rast apo me një tjetër, a janë të implikuar punonjësit e policisë në akte kriminale apo pjesë e organizatave të caktuara kriminale, për këto do t’ju lutesha shumë që, kur t’i diskutojmë, t’i kemi më fakte, me prova dhe nëse kemi të tilla, t’i çojmë në organet kompetente. Se është e kotë të më pyesni mua pa u evidentuar konkretisht një fakt, provë, por edhe sikur të kishim, do të duhej që gjithsecili nga ne, t’i depozitonte aty ku duhet, të kryheshin hetimet përkatëse dhe pastaj të dilnim në konkluzione.
Pra, le të jemi të hapur e mos të ngarkojmë njëri-tjetrin me perceptime, me fjalë, me diskurse politike që patjetër bëhen në kontekste të caktuara por nuk i shërbejnë të mirës së përgjithshme. Kur vjen puna te Policia e Shtetit ne duhet t’i japim gjithë mbështetjen tonë, për ata burra e gra që kryejnë një mision të vështirë, human dhe në shërbim të të gjithë neve.

Pyetje: Prania e Shqipërisë në Forcën e Stabilizimit, që u bë dje në Uashington, do të jetë edhe me forca policore dhe ushtarake më dijeninë tuaj? Dhe nëse do të ketë edhe forca policore, a ka të përcaktuar se sa policë do të jenë të angazhuar atje?

Ministrja Koçiu: Unë nuk kam informacionin konkret sot, patjetër që angazhimi i Shqipërisë do të jetë ashtu siç e deklaroi dhe Kryeministri Edi Rama dje në mbledhjen në Uashington. Kontributi i Shqipërisë do të jetë ashtu siç kërkohet. Sa i përket numrit të efektivëve për të mbështetur partneritetin e angazhimin e Shqipërisë në Bordin e Paqes, do të duhet ta vlerësojmë në ditët në vijim. Por angazhimi do të jetë maksimal dhe sigurisht duke garantuar edhe mirëfunksionimin e institucioneve tona dhe duke garantuar pastaj partneritetin dhe angazhimin ndërkombëtar që ka Shqipëria.
Pyetje: Si do të veprohet me Gardën, a do të hapet një garë tjetër për drejtuesin e saj?
Ministrja Koçiu: Po, është e vërtetë, gara për drejtuesin e Gardës së Republikës u hap në muajin dhjetor, pati aplikime, u bënë intervistat dhe gjithë fazat e nevojshme siç është parashikuar në legjislacion, rekrutimi i drejtorit të Gardës së Republikës. Asnjë nga kandidaturat nuk kaloi pragun e pikëve për t’u shpallur fitues. Kështu që gara u mbyll pa një fitues dhe gara do të rihapet sërish për të pasur një titullar të Gardës së Republikës. Aktualisht funksioni ushtrohet nga zëvendës titullarët.

